
AALLAQQAASIUT 
2024-mit 2027 tikillugu Qeqqata Kommuniata meeqqanut inuusuttunullu politikkiata 

saqqummiunnissaanut tulluusimaarpugut. 

Meeqqat inuusuttullu ineriartortumik, atugarissaartumik ilikkagaqarnartumillu 

inuulluataarnissamut periarfissaqarnissaat, aammalu ataatsimoornerni peqqinnartuni, 

eqeersimaartuni akuutitsisunilu akuunissamut periarfissaqarnissaat Qeqqata Kommuniani 

takorluugaraarput. 

Qeqqata Kommuniani meeqqanik inuusuttunillu sullissinermut Meeqqanut inuusuttunullu 

politikki sinaakkusiisuuvoq. Kommuni akimorlugu ataqatigiittumik ataatsimullu sammisumik 

suliniuteqartoqarnissaanik qulakkeerinnittuussaaq. Meeqqat inuusuttullu pitsaasumik 

inuuneqarnissaannut pitsaanerpaamik piumasaqarnissamut tamatta akisussaaffeqarpugut. 

Meeqqanut inuusuttunullu politikki takorluuisumik suliaavoq, Piujuartitsilluni ineriartortitsinermi 

Naalagaaffiit Peqatigiit nunarsuarmi anguniagaannik aammalu Meeqqap pisinnaatitaaffii 

pillugit Naalagaaffiit Peqatigiit isumaqatigiissutaat aallaavigineqarlutik. Tamatuma 

saniatigut inatsit atuuttoq, kommunimi meeqqanut inuusuttunullu immikkoortortami 

sulinermi qaqugukkulluunniit atuuttoq aamma eqqarsaatigineqarpoq. 

Meeqqanut inuusuttunullu politikkip suliarineqarneranut Nakuusaaqqani meeqqat 

inuusuttullu peqataatinneqarput. Tassa meeqqat inuusuttullu inuunerminni nammineq 

ilisimatuujunerat Qeqqata Kommuniani upperigatsigu. Meeqqat inuusuttullu 

aalajangeeqataanissamut periarfissaqartsinneqassapput imminnullu tunngassuteqartut 

pineqartillugit tusarniaavigineqarlutik. Taamaattumillu meeqqanut inuusuttunullu politikkimi 

meeqqanit issuakkat atuarneqarsinnaapput. 

Meeqqanut inuusuttunullu politikkimut siunnersuut kommunip ataani immikkoortortanut, 

paaqqinniffinnut kiisalu nunaqarfinni aqutsisunut tusarniaassutigineqarnikuuvoq, 

politikkimullu arlallit oqaaseqaatinik paasissutissanillu nassiussaqarnikuupput. 

Meeqqanut inuusuttunullu politikkimik nukittorsaaqataallutik oqaaseqarnissamut 

piffissaqarsimasut tamaasa Qeqqata Kommunianit qutsavigineqarput. 

Meerartatsinnut inuusuttatsinnullu pitsaanerpaamik periarfissaqartitsinissap 

qulakkeerneqarnissaanut Qeqqata Kommuniani ukkatariuarneqarnissaa qilanaaraarput, 

takorluukkallu tigussaasunngortinnissaannut piviusunngortinnissaanullu tamat 

suleqatigiilluarnissaannik kissaallugit. 

Aallaqqaasiut 
2024-mit 2027 tikillugu Qeqqata Kommuniata meeqqanut inuusuttunullu politikkia. 

Qeqqata Kommuniani meeqqanut inuusuttunullu politikki tassaavoq meeqqanut 

inuusuttunullu kommunip pingaarnertut takorluugaa. Meeqqat inuusuttullu pillugit 

immikkoortortamut politikkikkut anguniakkat pingaarnersiuinerillu politikkimit 

aalajangersarneqarput. 

Taamaalilluni Qeqqata Kommuniani meeqqanik inuusuttunillu sullissinermi Meeqqanut 

inuusuttunullu politikki aqqutissiuisuuvoq, soorluttaaq ukiuni sisamani tulliuttuni meeqqanit, 

inuusuttunit, ilaqutariinnit suliamillu ilisimasaqartunit kommunimut qanoq 

naatsorsuuteqarsinnaaneranik ersarissaasuulluni. 

Meeqqat tapersersorneqarnissaannut Inatsisartut Inatsisaat nr. 20, 26. juni 2017-meersoq 

naapertorlugu, meeqqanut inuusuttunullu politikki minnerpaamik ukiut sisamakkaarlugit 

kommunalbestyrelsimit nutarterneqartassaaq. Taamaalilluni meeqqanut inuusuttunullu 

politikki una ukiunut 2024-2027-mut atuuppoq. 

Sullinniakkat tassaapput meeqqat inuusuttullu ukioqanngitsunit 18-it tikillugit ukiullit. 

Inuusuttunut 18-init 23-t tikillugit ukiulinnut suliniuteqareernermi malitseqartitsilluni 

suliniuteqarfigineqartunut politikki aamma atuuppoq. 

 

Takorluugaq 

Meeqqat inuusuttullu ingerlalluarnissaannut, ineriartornissaannut pitsaanerpaamillu 

ilikkagaqarnissaannut periarfissanik pitsaanerpaanik Qeqqata Kommuniani 

pilersitsiniarpugut. Meeqqat inuusuttullu ataatsimoornermut ilaasutut misiginissaat 

kissaatigaarput. 

Qeqqata Kommuniata meeqqanut inuusuttunullu politikkia pingaaruteqarluinnartunik 

sisamanik qulequtaqarpoq, taakkulu 2024-mit 2027 tikillugu Qeqqata Kommuniata 

meeqqanut inuusuttunullu politikkimi takorluukkanik sinaakkusiisuullutik: 

1. Meeqqanut isiginnittariaaseq 

2. Ataatsimoorneq akuutitsinerlu. 

3. Atugarissaarneq aamma Peqqissuseq 

4. Ineriartorneq, ilikkagaqarusussuseq ilinniartitaanerlu 

Qulequtat taakku sisamat Qeqqata Kommuniani meeqqanut inuusuttunullu 

immikkoortortami sinniisuusunit toqqarneqarput. Meeqqat inuusuttullu pitsaasumik 

inuuneqalernissaannut qanoq pingaaruteqarnerinut ilisimasat uppernarsaatillu 

tunngavigalugit qulequtat toqqarneqarput. Qulequtattaaq Meeqqap pisinnaatitaaffii 

pillugit Naalagaaffiit Peqatigiit isumaqatigiissutaat aammalu Piujuartitsilluni 

ineriartortitsinermi  Naalagaaffiit Peqatigiit nunarsuarmi anguniagaannik aallaaveqarput. 

Tamatuma saniatigut meeqqat nammineerlutik politikki sunik imaqassanersoq 

taakkartuinikuupput. 

Qulequtaasuni tamani Qeqqata Kommunia tigussaasunik anguniakkanut 

pisussaaffilerpoq. Taakku tunngavigalugit atuutilersitsinissamut iliuusissatullu 

pilersaarusiortoqassaaq, meeqqanut inuusuttunullu politikkimi anguniakkat takorluukkallu 

sulinermut qanoq suliaqarfiginissaanut annertunerusumik tigussaasunngortitsisussat. 

Qulequttat sisamaasut ilisaritinnerat sioqqullugu, Qeqqata Kommuniani meeqqanut 

inuusuttunullu politikkimi pingaarnertut inatsisitigullu sinaakkutissiissutit kiisalu meeqqat 

isumaat ersarissarneqassapput. 

Piujuartitsilluni ineriartortitsinermi Naalagaaffiit Peqatigiit 

nunarsuarmi anguniagaat. 

Qeqqata Kommunia atuilluartumik 

ineriartortitsinermut siuttuunissamik aammalu 

Piujuartitsilluni ineriartortitsinermi Naalagaaffiit 

Peqatigiit nunarsuarmi anguniagaannik Kalaallit 

Nunaat naammassinninnissaannut 

peqataanissaq kissaatigaat. Meeqqanut 

inuusuttunullu tunngasunik suliaqarnermi 

tamanna aamma atuuppoq. 

Piujuartitsilluni ineriartortitsinermi Naalagaaffiit 

Peqatigiit nunarsuarmi anguniakkanik 

tullinnguuttunik naammassinninnissamut 

Qeqqata Kommuniata Meeqqanut 

inuusuttunullu politikkia pingaarnertut anguniagaqarpoq: 

Anguniagaq 3: Peqqissuseq atugarissaarnerlu, anguniagaq 4: Ilinniartitaaneq pitsaassusilik 

aamma anguniagaq 10: Naligiinnginneq minnerusoq 

Piujuartitsilluni ineriartortitsinermi Naalagaaffiit Peqatigiit nunarsuarmi anguniagai pillugit 

paasissutissat annertunerusut uani atuarneqarsinnaapput www.anguniakkavut.gl. 

 

Meeqqat Pisinnaatitaaffii pillugit Naalagaaffiit Peqatigiit 

Isumaqatigiissutaat 

Meeqqat Pisinnaatitaaffii pillugit Naalagaaffiit Peqatigiit isumaqatigiissutaat aamma 

Meeqqat pillugit isumaqatigiissummik taaneqartarpoq 1993-imi Meeqqat pillugit 

isumaqatigiissut Kalaallit Nunaanni atuutilerpoq. Meeqqat pisinnaatitaaffii Meeqqat pillugit 

isumaqatigiissutitigut aalajangersarneqarput, meeqqallu atugarissaarnissamut, 

ineriartornissamut, illersorneqarnissaanut aalajangeeqataasinnaanissaannullu 

pisinnaatitaaffiinik qulakkeerinninnissaq siunertaalluni. Meeqqat pillugit isumaqatigiissut 

meeqqanut 18-iliisimanngitsunut tamanut atuuppoq. 

2015-imi Naalagaaffiit Peqatigiit 

ataatsimeersuarneranni naalagaaffinnit 

naalakkersuisuniillu aqutsisunit 

akuersissutigineqartut, Piujuartitsilluni 

ineriartortitsinermi Naalagaaffiit Peqatigiit 

nunarsuarmi anguniagai 17-iupput, taakku 

ataanni anguniakkat 169-iullutik. Inuit 

nunarsuullu atuilluartumik 

ineriartortinneqarnissaanik sulissuteqarnissamut 

nunat 193-it pisussaasunngortinneqarput. 

Anguniakkani isumaginninnermik, 

aningaasaqarnikkut avatangiisitigullu 

ineriartorneq, eqqissineq, sillimaniarneq kiisalu 

nunat assigiinngitsut akornanni suleqatigiinnerit 

ilaapput. 

http://www.anguniakkavut.gl/

Malittarisassat Meeqqat pillugit isumaqatigiissumi allaaserineqartut Qeqqata Kommuniata 

Meeqqanut inuusuttunullu politikkianut assingulluinnarpoq. Taamaalilluni Meeqqat pillugit 

isumaqatigiissutip malinneqarnissaanut Meeqqanut inuusuttunullu politikki 

qulakkeerinneqataassaaq. 

Meeqqat pillugit Naalagaaffiit Peqatigiit isumaqatigiissutaat meeqqanut 

paasiuminarsagaq uani nassaarineqarsinnaavoq: www.unicef.gl  

 

Inatsit 

Meeqqanut inuusuttunullu immikkoortortamut inatsit atuuttoq naapertorlugu Qeqqata 

Kommunia sulivoq. Inatsit www.lovgivning.gl-imi nassaarineqarsinnaavoq. 

Meeqqanut inuusuttunullu immikkoortortami inatsisit attuumassuteqartut tulliuttuni 

takuneqarsinnaapput: 

- Meeqqat tapersersorneqarnissaannut Inatsisartut inatsisaat nr. 20, 26. Juni 2017-

meersoq 

o Oqartussanit ilitsersuutit aamma takukkit: Ilitsersuut ulloq 29_02_2020 

(nalunaarutit.gl) 

- Meeqqanut suli atualinngitsunut perorsaanikkut inerikkiartuutaasumik ulluunerani 

neqeroorutit pillugit Inatsisartut inatsisissaat nr. 16, 3. decembari 2012-meersoq 

- Atuarfik pillugu Inatsisartut inatsisaat nr. 15, 3. december 2012-imeersoq 

- Inuit innarluutillit tapersersorneqarnissaannut Inatsisartut inatsisaat nr. 13, 12. juni 

2019-imeersoq 

- Meeqqanik pinerliisimannginnermut uppernarsaatinik 

piumasaqaateqartussaatitaaneq pillugu Inatsisartut inatsisaat nr. 8, 19. maj 2010-

meersoq 

- Kulturikkut ingerlatsineq sunngiffimmilu sammisaqartitsineq pillugit Inatsisartut 

inatsisaat nr. 5, 6 maj 2016-imeersoq. 

 

Inatsisit ilaanni allannguutaasinnaasut, ilassutaasinnaasut nalunaarutaasinnaasullu 

maluginiarneqassapput. 

http://www.unicef.gl/
http://www.lovgivning.gl/

Meeqqat isumaat 

Qeqqata Kommuniani meeqqanik isiginnittaatsip inerisarneranut atatillugu, inersimasut 

Nakuusaaqqaneersut meeqqanut inuusuttunullu qanoq pissusilersortarnissaat pillugu 

Sisimiuni Maniitsumilu meeqqat inuusuttullu namminneq isummersorlutik suliaqarnikuupput. 

Tamatuma saniatigut kommunimit meeqqat inuusuttullu qanoq iliuuseqarfigisinnaanerinik 

Nakuusaaqqat isummaminnik kissaatiminnillu tunniussaqarput. 

Issuakkat uani atuarneqarsinnaapput: 

 

Meeqqanut inuusuttuaqqanullu inersimasutsialaq qanoq ittuua?: 

”Meeqqanut inuusuttunullu ataqqinnittoq.” 

”Pitsaasoq, ammasoq, oqaloqatikkuminartoq.” 

”Ilagiuminartoq, akuutitsisoq.” 

”Asannittoq, maniguuttoq” 

”Killissamik qaangiinngitsoq” 

”Meeqqanut maligassiusinnaasoq” 

”Saamminnilluarsinnaasoq innimiginagit pinnguaqatigisinnaallugit. Meeqqerillaqqissoq.” 

”Klubbini susassaqartitsisinnaasut - soorlu Sukorsini issiaannaratik imaluunniit 

saaffigineqarnissartik utaqqiinnarnagu susassaqartitsisinnaasut.” 

”Ilinniartitsisoq atuartut killiffiannik ataqqinnittoq. Soorlu matematikkimi nalorsartarpat 

immikkoortilernagu imaluunniit qallunaatut pikkorippat nalunarnernik suliakkertarlugu.” 

”Meeqqat naligalugit ilagisinnaagai.” 

”Nillianeq ajortoq, sukangasaarneq ajortoq. Assersuut: Atuarfimmi inersimasoq nillialerpat 

imaluunniit sukangasaalerpat eqiasuummertarpugut annilaangalerlutalu. 

Taamaattorqartillugu fagit ilai nuannariunnaartarpagut tassungaartussanngoraangatta.” 

”Uanga isumaqarpunga qanilaartoq, imerajunngitsoq, atugarliortitsinngitsoq 

inersimasutsialattut isigineqarsinnaasoq. Inersimasutsialaap qulakkeertarpaa, meeqqat 

qanilaarnermik asanninnermillu tuniorartinnerminnik, taavalu 

tusarnaarneqarsinnaagaangamik anniaateqartillutik saaffiginnikkaangamik 

ikiorneqarsinnaagaangamik.” 

”Uanga isumaqarpunga inersimasutsialak meeqqaminut ataqqinnittuusoq, meeqqaminut 

maligassiuisuusoq, meeqqaminut paaqqinnilluartoq. Meeqqap ilorrisimaarnissaa, 

toqqissisimanissaa, asanninnermik tunineqarnissaa, nuannisarnissaa, annissuinissamik 

periarfissaqarnissaa, tusarnaarneqartutut misiginissaa inersimasumit qulakkeerneqassaaq.” 

”Inersimasoq nuannersoq tusarnaallaqqissoq tatiginartoq” 

”Meeqqani paarilluartarai qiimasoq nuannersoq” 

”Meeqqanik paarsilluartoq meeqqanik nikanarsaaneq ajortoq, kisiannili qiimasoq 

ikiuukkumasuusorlu” 

”Ikiuillaqissoq paarsilluartartoq sungiusaallaqqissoq kammaalluartoq sulillaqittoq qiimasoq” 

 

Meeqqanut inuusuttunullu politikkimut ilanngutsissallugit suut immikkut pingaaruteqarpat? 

”Meeqqat tamarmik inissaqartinneqassasut.” 

”Meeqqatut isumaqarpugut timersorneq kisimi kommunimit aallunneqarpallaartoq, 

taamaattumik meeqqat tamarmik inissaqartinneqartutut misigisimanarani.” Soorlu 

titartaanermik nuannarisallit, erinarsortartut, isiginnaartitsinermik nuanarisallit, 

sanalunnermik soqutigisallit, eqqumiitsuliornermik nuannarisallit assassornermillu 

nuannarisallit maani Sisimiuni periarfissaqartinneqanngillat.” 

”Meeraq tujormippat arlaanukarfissaqartillugu.” 

”Politikkimut ilanngukkusuparput atuariartortarneq kingusinnerulaartukkut 

aallartinneqartassasoq, soorlu 9.00 imaluunniit 10.00. Pissutigalugu unnukkut 

innassagaangatta unnuap-qeqqata missaani innarnerusarpugut, 8 tiimilu sinissagutta 

22.00 missaani innartassagaluarpugut aatsaat eqeeruttorluta. Atuariartortarneq 

kingusilligaluarpat inortuisartut ikilissagaluarput friskiunerullutalu atuarluta.” 

”Meeqqat aalanerulernerat(…)” 

”Meeqqat Pisinnaatitaaffii avaqquneqarsinnaanngillat” 

”Atuarfimmut akissaqartuaannassasut, sipaarfiginiarneqartassanngitsoq” 

”Cafeteriaqalernissaq eqqumaffigissagaat.” 

”Atuartunut busseqalernissaa” 

”Atuarfik privat skole amigaataavoq.” 

”Maniitsumi atuarfipput oqunnera peqqutaalluni atuartut ungillerilertarneri 

naajoralertarneri nuffasertarnerilu, pinaveersaartillugit atuarfik nutarsaannarnagu 

nutaamik atuarfiliortoqarnissaa kissaatigineqartorujussuuvoq aamma atuartuniik.” 

”Angusaqariartorluta atuariartortarpugut ilinniartitsisulli amigarujussuarput Maniitsumi 

atuarfipput ingerlanerluttorujussuartut isigineqarpoq. Angusassarpassuaraluagut 

annaakaanikuuagut ilinniartitsisut amigarpallaarlutik.” 

”Eqqissisimasumik oquunngitsumik atuarusuppugut (…)” 

"Ilikkagaqarusunneq, ineriartorneq ilinniartitaanerlu" 

”Ikioqatigiinneq ataqatigiinneq, kammagiinneq.” 

1. Meeqqanut isiginnittariaaseq 
Meeqqanik isiginnittaasermi meeqqanik inuusuttunillu qanoq paasinnittaaseqarneq 

pineqarpoq. 

Meeqqanut inuusuttunullu qanoq periuseqartarnitsinnut Qeqqata Kommuniata meeqqanik 

isiginnittaasaa tunngaviliisuuvoq. Meeqqanik inuusuttunillu sullitaqartunut tamanut 

meeqqanik isiginnittaaseq ataatsimoorussamik sinaakkusiinermik aammalu meeqqanik 

inuusuttunillu qanoq naapitsisarnissatsinnik pissusilersorfiginissaanullu paasinninnermik 

pilersitsissaaq. 

Meeqqerivinni, atuarfinni, sunngiffimmik aaqqissuussani, ingerlatsivinni kommunimi sulisunut 

aammalu politikkikkut akisussaasunut tamanut meeqqanik isiginnittaaseq atuuppoq. 

Meeqqat pisinnaatitaaffii pillugit Naalagaaffiit Peqatigiit isumaqatigiissutaanik Qeqqata 

Kommuniani meeqqanik isiginnittaaseq aallaaveqarpoq. 

 

 

Qeqqata Kommuniani meeqqanik isiginnittaaseq 

Meeqqat inuusuttullu pingaarutiliupput pisinnaatitaaffeqarlutillu 

Meeqqat inuusuttullu tamarmik naleqarput. Innuttaasuupput pisinnaatitaaffeqartut 

ataqqinnittumillu pissusilersorfigineqassallutik. Meeqqat inuusuttullu 

pisinnaatitaaffimminnik malinnissinnaanissaat inersimasunit isumagineqassaaq. 

Meeqqat inuusuttullu namminneq inuunerminnut ilisimatuujupput isumaallu 

pingaaruteqarlutik 

Meeqqqat inuusuttullu tamarmik isummaminnik, isiginnittaatsiminnik misigissutsiminnillu 

oqaasinnguinissamut pisinnaatitaaffeqarput. Pissutsinut meeqqanut inuusuttunullu 

tunngassuteqartunut inersimasunit akuutinneqarlutillu tusarnaarneqartassapput. 

Meeqqat inuusuttullu toqqissisimasumik peroriartortussaatitaapput 

Meeqqat inuusuttullu tamarmik ineriartornissaminnut atugarissaarnissaminnullu 

isumassorneqarnissamik illersorneqarnissaminnillu pisariaqartitsipput. Meeqqat 

atugarissaarnissaat inersimasut akisussaaffigivaat. Aalajangiisoqartussaatillugu 

meeqqamut pitsaanerpaaq inersimasunit qulakkeerneqassaaq. 

2. Ataatsimoorneq akuutitsinerlu 
QEQQATA KOMMUNIANI MEEQQAT INUUSUTTULLU INERIARTORNERANNUT, ATUGARISSAARNERINUT 

ILIKKAGASSAANNULLU ILUAQUTAASUMUT ATAATSIMOORNERMIK AKUUTITSISUMUT ILAASSAPPUT. 

Meeqqat inuusuttullu atugarissaarnerinut eqqarsartaatsikkullu peqqissusaannut 

ataatsimoornernut atassuteqarnerup pingaaruteqarnera ilisimatusarnerup takutippaa. 

Taamaattumik meeqqat inuusuttullu ataatsimoorussami isumaqarluartumi akuutitsisumilu 

ilaasutut misigisimanissaat sulissutigissavarput. Meeqqat inuusuttullu ataatsimoorussami 

akuutitsisumi ilaatinneqarneratigut ilikkagaqarnerusarput. 

Meeqqat inuusuttullu qanorluunniit tunuliaquteqaraluarunik, piginnaasaqaraluarunik 

unammillernartitaqaraluarunilluunniit ataatsimoorussamut ilaasinnaanissaannut 

periarfissaqarnissaat anguniarlugu Qeqqata Kommuniani sinaakkutinik pilersitsissaagut. 

Meeqqat inuusuttullu ataatsimoorussamut akuuniarnissamut ajornartorsiuteqartunik 

tapersersuissaagut aammalu akuutinneqarsinnaanissaannut annertunerusumik 

suliniuteqassalluta. Tamanna meeqqerivinnut, atuarfinnut sunngiffimmilu neqeroorutinut 

atuuppoq. 

Paarsinissamik neqerooruteqarnitsinni meeqqat toqqissisimanermik 

tapersersorneqarnermillu misigitinnissaannut ineriartortinnissaannullu, meeqqanut 

pitsaasumik sinaakkutinik pilersitsissaagut. Atuartitsinermi atuartut tamarmik 

tikilluaqqusaasutut akuutinneqartutullu misigisimatitsisunik atuarfinni sinaakkutit 

pitsanngorsassavagut aammalu klassimi ataatsimoornermik ilikkagaqartitsinermullu 

avatangiisinik pilersitsissalluta. 

Sunngiffimmi neqeroorutit eqeersimaartut isumaqarluartullu sunngiffimmi tamanut 

inissaqartitsisunik ataatsimoornernut sinaakkutiliisunik neqerooruteqassaagut. Avatangiisinik 

isumassarsiorfiulluartunik aannagajaarniutitaqanngitsunillu meeqqat inuusuttullu 

neqeroorfigineqassapput aammalu neqeroorutinik suliniutinillu meeqqanut inuusuttunullu 

tunngassuteqartunik ineriartortitsinissamut atatillugu akuutinneqarlutillu tusaaneqassapput. 

Meeqqat ataatsimoorfii pitsaasut qulakkeerneqarnissaannut angajoqqaat/angajoqqaatut 

akisussaatitaasut ilaqutaasullu pingaaruteqarluinnartuupput. Taamaattumik meeqqanut 

inuusuttunullu ataatsimoornernik akuutitsisunik pilersitsinissamut 

angaajoqqaanik/angajoqqaatut akisussaasunik suleqatigiinnerput nukittorsassavarput. 

Ataatsimoornermut akuutitsinermullu anguniagaq: 

- Meeqqat inuusuttullu amerlasuut ataatsimoorfinnut akuutitsisunut ilaallutik 

misigisimassasut 

- Atuartut inuusuttullu amerlasuut atuaqatinit ilinniartitsisuniillu 

tapersersorneqarnermik misigisimasut 

- Meeqqat inuusuttullu pimmatigineqarnermik misigisartut ikinnerusut 

- Meeqqat inuusuttullu amerlanerusut sunngiffimmi sammisaqartitsinernut 

aaqqissuussanut akuunerulersut 

Taamaammat imatut perusuppugut: 

- Meeqqat atuarfiata pitsaassusaata pitsaanerulersinnissaa 

- Ilaatigut kommunimi suliniut Ukiut Tupinnaannartutigut atuartunik immikkut 

pisariaqartitsisunik akuutitsinissaq siunertaralugu, perorsaasunik ilinniartitsisunillu 

piginnaasatigut ineriartortinneqarnissaannut aningaasaliineq 

- Pimmatiginninneq akiorniarlugu kommunip periusissiaanik suliaqarneq 

atuutilersitsinerlu 

- Meeqqanik inuusuttunillu mianernartumi inissisimasunik attaveqariaaseqarneq, 

taamaalillutik ataatsimoornermut akuulersinnaallutik 

- Meeqqanut inuusuttunullu ataatsimoorfinnik akuutitsisunik pilersitsinissamut 

angajoqqaanik/angajoqqaatut akisussaatinneqartunik suleqatigiinnerup 

nukittorsarnissaa, ilaatigut angajoqqaat isumaqatigiissutaatigut aammalu 

nunaqarfinni isumaqatigiissutitigut 

- Atuarfinni ilaqutariinnut klassini suliaqarnerup nukittorsarnissaa 

- Peqatigiiffinnik namminerlu kajumissutsiminnik suliaqartut suleqatigalugit 

meeqqanut inuusuttunullu tamanut aalanermik aammalu sunngiffimmi allanik 

neqerooruteqarneq 

3. Atugarissaarneq peqqinnerlu 
QEQQATA KOMMUNIANI MEEQQAT INUUSUTTULLU ATUGARISSAARTUMIK PEQQISSUMILLU INUUNEQASSAPPUT. 

Meeqqat inuusuttullu isumassorneqarlutik atugarissaarlutillu inuunerissaarnissaasa 

qulakkeernissaannut siusissumik pinaveersaartitsisumillu suliniuteqarnissaq 

pingaaruteqarpoq. Taamaattumik sumiginnaanermut atugarliornermullu ersiutaasinnaasut 

siusissukkut maluginiarneqartarnissaannut ukkataqassaagut aammalu meeqqanik 

ilaqutariinnillu mianernartumik inissisimasunut siunnersuinissamik, ikiuinissamik 

tapersersuinissamillu qulakkeerissalluta. Tamatuma saniatigut meeqqat killiliinissaannut 

ilinniartinneqarlutillu tapersersorneqassapput. 

Meeqqat inuusuttullu ulluinnaanni aalaneq, pinnguarneq eqeersimaartumillu 

ataatsimoorneq akuliutinneqassapput. Taamaattumik paaqqinninnissamut neqeroorutini, 

atuarfinni sunngiffimmilu aalanerunermik eqeersimaarnerusumillu ulluinnaqalernissamut 

annertusaataasunik sinaakkutinik avatangiisinillu pilersitsiniarpugut. 

Eqqarsartaatsikkut peqqinnermut pinngortitaq kulturilu pingaaruteqarputtaaq. Inuit 

pinngortitamut atalluinnartuupput taamaattumillu meeqqanut inuusuttunullu 

tikikkuminarsaanissamut pinngortitamiinnissamullu suliniutinik aallartitsissaagut, tamatumalu 

saniatigut meeqqat inuusuttullu pinngortitamik mianerinninnissamut ilinniartinneqassallutik. 

Taamatuttaaq meeqqat inuusuttullu kulturikkut neqeroorfigineqarnissamut, ilaatigut 

nipilersornikkut, isiginnaartitsisarnikkut, sanalunnikkut, eqqumiittsuliornikkut assassornikkullu 

periarfissaqartinneqassapput. Utoqqaat piorsarsimassutitsinnik tammatsaaliinissamik 

kinguaatsinnut inuusunnerusunut ingerlatitseqqiinnissaat anguniarlugu 

suleqatiserineqassapput. 

Meeqqat inuusuttullu peqqinnerannut atugarissaarnerannullu 

angajoqqaat/angajoqqaatut akisussaasut annertunerpaamik akisussaasuupput. 

Taamaattumik meeqqat inuusuttullu ineriartorneri, peqqinneri atugarissaarnerilu pillugit 

angajoqqaanik/angajoqqaatut akisussaasunik qanimut suleqateqarnissaq 

qulakkiissavarput. 

Atugarissaarnermut peqqinnermullu anguniakkat: 

- Meeqqat inuusuttullu sumiginnagaanermik misigisaqartut ikilinissaat 

- Oqaloqatiginnittartunit/sullissisunit meeqqat inuusuttullu angerlarsimaffimmi 

ajornartorsiutillit siusissukkut ikiorneqarnissaat 

- Meeqqat inuusuttullu amerlanerusut peqqissutsiminnik inuunerullu qanoq 

issusaanik pitsaasumik imminnut nalilersinnaanissaat 

- Meeqqat inuusuttullu amerlanerusut eqeersimaartumik ulluinnaqarnissaat 

 

Taamaammat imatut perusuppugut: 

- MANU angajoqqaanut programmi pillugu napparsimmavimmik 

suleqatigiinnerup nukittorsarnissaa 

- Meeqqeriviit, atuagarissaarnermut immikkoortortaq, politiit 

napparsimmaveqarfillu suleqatigalugit siusissukkut iliuuseqarnermut kommunip 

suliniutaanik nukittorsaaneq 

- Ulluunerani neqeroorutini atuarfinnilu meeqqat akornanni tulleriissaakkamik 

malinnaaviginninnermi aammalu atugarliornermi nalunaarutiginninnermi 

periutsinik tigussaasunik atulersitsineq 

- Kommunimi naammattunik tapersersorteqarnissamut ilaqutariinnillu 

paarsisartoqarnissamut qulakkeerisunik anguniagaqartunik atorfinitsitsinermut 

attatiinnartitsinissamullu periusissiamik ineriartortitsineq kiisalu tapersersortinut 

ilaqutariillu paarsisartunut pisariaqartumik tapersersuinissamik ilinniartitsinissamilu 

neqerooruteqarneq 

- Nunaqarfinni Atugarissaarnermut immikkoortortat naammattunik 

inuttalerneqarsimanissaat qulakkiissallugu 

- Meeqqat atuarfiini ulluuneranilu neqeroorutini aalanerulersitsinissamut 

piginnaasatigut ingerlatsinissamut ineriartortitsineq 

- Pinngortitap ornikkuminarnerulernissaanut pinngortitamiissinnaanerullu 

siuarsarnissaanut suliniutinik aallartitsineq kiisalu meeqqanut inuusuttunullu 

kommunip kulturikkut neqeroorutaanik nukittorsaaneq 

4. Ineriartorneq ilikkagaqarusunneq 

ilinniartitaanerlu 
QEQQATA KOMMUNIANI MEEQQAT INUUSUTTULLU INERIARTORNISSAMUT, ILIKKAGAQARNISSAMUT 

ILINNIARNISSAMULLU PERIARFISSAQARTINNEQASSAPPUT. 

Meeqqat inuusuttullu alapernaannerat ilikkagaqarusunnerallu tapersersornissaat 

ukkataralugit meeqqat atuarfiini ullukkullu neqeroorutini qaffasissumik pitsaassuseqarnissaa 

qulakkiissavarput. 

Meeqqanut tamanut meeqqerivinni inissaqartitsinissaq qulakkiissavarput. Meeqqat 

ineriartornerat piginnaasaallu nukittorsarnissaannut meeqqerivinni ukiumut pilersaarutinik 

sammisaqartitsinernillu sulissuteqassaagut. Meeqqap oqalussinnaanermut ineriartornera 

immikkut ukkatarineqassaaq. Perorsaanikkut sulinerup nukittorsarnissaanut sulisunik 

piginnaasatigut ataavartumik ineriartortitsinissaq qulakkiissavarput. Taamaaliornikkut 

meeqqat atualernissaanut pitsaanerpaanik naatsorsuuteqartissinnaassavagut. 

Meeqqerivinnut utaqqisunut allattorsimaffimmut piumasaqaatit ukuupput: 

a. Meeqqat immikkut pisariaqartitsisut. 

b. Meeraaqqerivimmiik meeqqerivimmut nuuttussat. 
c. Ilinniartut aamma upalugaarsimanermi tamakkiisumik atorfeqartut, 

Peqqinnissaqarfik, Politiit. (Piffimmi sulisussaaleqinermi immikkut pisortaasut 

qinnutigineqarsinnaanera periarfissaasinnaavoq) 

d. Ulloq aallaavigalugu allatsinneq. 

Meeqqat assigiinngitsutigut ilikkagaqarsinnaanerinik inissaqartitsisumik, meeqqat atuarfiini 

inerisaataasumik avatangiiseqartumik atuartitsinissamik pilersitsissaagut. Atuartitsineq 

assigiinngissitaartoq atuartut kajumissusaannik ilikkagaqarusussusaannillu 

annertusaaqataassaaq kiisalu atuarfimmi atuartitsissutini inernernik 

pitsanngorsaaqataassalluni. Tamannalu atuariartortarnerup annertusinissaanut aammalu 

amerlanerit ilinnialernissaannut iluaqutaassaaq. Pikkorissarnikkut piginnaanngorsarnikkullu 

ilinniartitsisut ilisimasaminnik piginnaasaminnillu pitsanngorsaanissaannut 

periarfissaqarnissaat qulakkiissavarput. Taamaaliornikkut meeqqat inuusuttullu 

sapinngisamik ineriartornissaannut ilikkagaqarnissaannullu pitsaanerpaamik periarfissanik 

pilersitsisinnaavugut. 

Meeqqat inuusuttullu ineriartornerinut ilikkagaqarnerinullu angajoqqaat/angajoqqaatut 

akisussaasut pingaaruteqarluinnarput. Taamaattumik angajoqqaat/angajoqqaatut 

akisussaasut meerartaat pillugit qanimut suleqateqarnissaq qulakkiissavarput. 

Ineriartornermut, ilikkagaqarusunnermut ilinniartitaanermullu anguniakkat: 

- Meeqqat arfinilinnik ukioqaleraangamik amerlanerusut atualernissamut 

piareersimassapput 

- Meeqqat inuusuttullu atuarnerminnik naammagisimaarinninnermik misigisimasut 

amerlanerusut 

- Meeqqat inuusuttullu akuerisaanngitsumik ernumanartumillu atuanngitsoortartut 

ikinnerusut 

- Meeqqat atuarfiini fagit qaffasissusaasa annertusarneqarnissaat 

 

Taamaammat imatut perusuppugut: 

- Meeqqerivinni atuarfinnilu sinaakkutaasut, ineriartornermut ilikkagaqarnermullu 

sinaakkusiisussat pitsaasuunissaat qulakkeerneqassasut 

- Ulluunerani neqeroorutini atuarfinnilu naammattunik sulisoqarnissamik 

qulakkeerisunik anguniagaqartunik atorfinitsitsinermut attatiinnartitsinissamullu 

periusissiamik ineriartortitsineq 

- Ineriartortitsinermut ilikkagaqarnissamullu perorsaanikkut tunngaviit arfineq-

marluk aallaavigalugit ulluunerani neqeroorutini perorsaanikkut ukiumut 

pilersaarutinik saammisaqartitsinernillu suliaqarneq 

- Meeqqerivinni perorsaanikkut suliaqartarnerup nukittorsarnissaanut sulisunik 

piginnaasatigut ataavartumik inerisaataanermut piginnaanngorsarnermullu 

aningaasaliineq 

- Meeqqat atuarfiani pitsaassutsip qaffassarnissaanut atuarfinni ilinniartitsisunik 

piginnaasatigut ataavartumik inerisaanermut pikkorissaanernullu 

aningaasaliineq 

- Atuartut nukittuffii aallaavagalugit atuartinneqarnissaat siunertaralugu 

meeqqat atuarfiini assigiinngissitaartumik atuartitsinissaq siuarsarlugu 

- Atuarfinni kingusinnerusukkut atuariartortarsinnaanerup periarfissaaneranik 

misissuineq 

- Angajoqqaat/angjoqqaanut akisussaasut meerartaasa ineriartornerinut 

ilikkagaqarniarnerinullu tunngatillugu suleqatigiinnerup nukittorsarnissaa 

Politikkimit iliuuseqarnermut 
Meeqqanik inuusuttunillu sullissinermi Qeqqata Kommuniata meeqqanut inuusuttunullu 

politikkia tikkuussisuussaaq. Politikki tunngavigalugu atuutilersitsinermut iliuusissatullu 

pilersaarutinik suliaqartoqassaaq, meeqqanut inuusuttunullu politikkimi anguniakkat 

takorluukkallu sulinermi anguneqarsinnaanissaannut qanoq suliaqartoqassasoq 

pilersaarutini annertunerusumik tigussaasunngortinneqassapput. 

Meeqqanut inuusuttunullu immikkoortortami politikkit periusissiallu allat attuumassuteqartut: 

• Qeqqata Kommuniani Innarluutilinnut politikki 

• Qeqqata Kommunip peqqinnermut pinaveersaartitsinermullu politikkia 

• Qeqqata Kommuniata 2022-mit 2026 tungaanut pilersaarusiornermi periusissiaa 

• Qeqqata Kommuniani ulluunerani neqeroorutini ataatsimoorussamik anguniakkat 

takorluukkallu 

• Qeqqata Kommuniani meeqqanut inuusuttunullu angerlarsimaffiup avataanut 

inissiinissamut pinaveersaartitsinermut periusissiaa kiisalu meeqqanik 

angerlarsimaffiup avataanut inissinneqarsimasunik angerlartitsineq 

 

Suliniutit ingerlareersut 

Meeqqat inuusuttullu inuunerinik pitsanngorsaataasussanik suliniutinik arlalinnik Qeqqata 

Kommunia suliaqareerpoq. 

Tassani suliniutit tulliuttut ilaatigut pineqarput: 

• Inuunerissaarneq - Det Gode Liv 

• Meeqqat inuusuttullu akornanni peqqinnerunermik siuarsaanissamut, 

ataatsimoornernik akuutitsisunik aammalu aanngajaarniutinik atuilernissap 

pinngitsoortinnissaanut Qeqqata Modellia 

• Kalaallit Nunaanni Timersoqatigiit Kattuffianik takorluukkanik isumaqatigiissut 

suleqatigiinnerlu 

• Meeqqeriviit, politiit, Atugarissaarnermut immikkoortortap peqqinnissaqarfiullu 

akornanni siusissukkut iliuuseqartarnermut suleqatigiinneq 

• Kalaallit Nunaanni politiit suleqatigalugit sumiiffimmi siunnersueqatigiit 

• Sisimiuni Pisinnaatitaaffiit pillugit atuarfittut allagartallit 

Suliniutit akimorlugit ilisimasanik avitseqatigiittarnissap, suleqatigiinnissap 

ataqatigiissaarinissallu qulakkeerneqarnissaa pingaaruteqarpoq, taamaalilluta 

meeqqanut inuusuttunullu ataqatigiissumik tamat sammisumik suliniuteqarnermik 

angusaqassalluta. 

 

Uppernarsaasiorneq naliliinerlu 

Uppernarsaatit aammalu/imaluunniit iluaqutaasut ilisimaneqartut aallaavigalugit suliniutit. 

Taamaattumik suliniutigisatta tulleriissaartumik uppernarsaasiornissaat nalilersornissaallu 

aamma qulakkiissavagut. Taamaaliornikkut suliniutit siunertaq malillugu 

sunniuteqarsimanersut naliliiffigineqarsinnaalissallutik. Piffissap qiteqqunnerani meeqqanut 

inuusuttunullu politikki naliliivigineqassaaq aammalu politikkimut piffissaliussap naalernerani 

politikkimi anguniakkat anguneqarsimanersut aammalu siunissamut suliniutinik 

piukkunnarsaanissamut misissuisoqassaaq. 


